ინფორმაცია 
ევროკავშირის მაღალი რანგის მრჩეველთა (High Level Advisers) 
პროგრამის თაობაზე

ევროკავშირის დახმარების 2017-2020 წლების ერთიანი ჩარჩო პროგრამის (SSF) 2018 წლის  სამოქმედო პროგრამით გათვალისწინებულია საქართველოში ევროკავშირის მაღალი რანგის მრჩეველთა მოვლინების პროგრამა/კომპონენტი, რომლის ძირითადი მიზანია საქართველოში მიმდინარე რეფორმების პროცესის მხარდაჭერა, ცვლილებების მართვის პროცესის გამარტივების გზით. კერძოდ:
· მაღალი რანგის მრჩევლები სტრატეგიული რჩევების/წინადადებების სახით, რეგულარულად გაუწევენ კონსულტაციას/დახმარებას პარტნიორი (საქართველოს მხარე) უწყების პირველ პირებს, საქართველოს მთავრობის მიერ შერჩეულ კონკრეტულ სფეროებში გასატარებელ რეფორმებთან დაკავშირებით[footnoteRef:1]; მათი მხრიდან ადგილი არ ექნება სრულიად ახალი პოლიტიკის/მიმართულების შექმნის/განვითარების შემოთავაზებას, ვინაიდან აღნიშნული მიმღები/პარტნიორი ადმინისტრაციის კომპეტენციის სფეროს წარმოადგენს, არამედ, მაღალი რანგის მრჩევლები შესაბამის სამინისტროს უკვე არსებული პოლიტიკის კუთხით ცვლილებების განხორციელებაში დაეხმარებიან.  [1:  შერჩეული სფეროები თანხვედრაში უნდა იყოს ასოცირების შეთანხმებით აღებულ ვალდებულებებთან და საქართველოს მთავრობის პრიორიტეტებთან. ] 

· მრჩევლები წარმოადგენენ ევროკავშირის წევრი ქვეყნების მაღალი რანგის საჯარო მოხელეებს, რომლებიც უშუალოდ მონაწილეობდნენ შესაბამის ქვეყნებში სხვადასხვა სფეროს რეფორმების განხორციელების პროცესში და აქვთ სათანადო გამოცდილება ცვლილებების მართვის კუთხით. 
· აღსანიშნავია, რომ პროგრამა ასევე მოიცავს კომუნიკაციის კომპონენტს. მაღალი რანგის მრჩევლები წვლილს შეიტანენ ასოცირების შესახებ შეთანხმებით გათვალისწინებული რეფორმების განხორციელების პროცესში მიღწეული წარმატებებისა და პროგრესის თაობაზე ინფორმაციის ფართე მასებისთვის მიწოდების პროცესშიც, რაც თავის მხრივ, კიდევ უფრო შეუწყობს ხელს საქართველოს ევროინტეგრაციის პროცესის შესახებ ცნობიერების ამაღლებას.
· აღსანიშნავია, რომ ანალოგიური ან მსგავსი პროგრამა უკვე ფუნქციონირებს მოლდოვასა და უკრაინაში (დამატებითი ინფორმაციისთვის იხ. დანართი I).


მაღალი რანგის მრჩეველთა შერჩევის პროცედურები

· მაღალი რანგის მრჩეველთა პროგრამა ევროკავშირის მიერ საქართველოსთვის გამოყოფილი ორმხრივი ფინანსური დახმარების ფარგლებში (ევროკავშირის დახმარების 2017-2020 წლების ერთიანი ჩარჩო პროგრამის (SSF) 2018 წლის სამოქმედო პროგრამის ბიუჯეტი) დაფინანსდება.
· პირველ ეტაპზე, მნიშვნელოვანია პროგრამის ფარგლებში თანამშრომლობის კონკრეტული სფეროების/მიმართულებების იდენტიფიცირება. ევროკავშირის მხარესთან წინასწარი კონსულტაციების საფუძველზე გამოიკვეთა პროგრამის ფარგლებში თანამშრომლობის შესაძლო სფეროები: საჯარო სექტორის რეფორმა, ენერგეტიკა, გარემოს დაცვა, ევროინტეგრაცია & ევროკავშირის დახმარებისა და ასოცირების შეთანხმების კოორდინაცია, სტრატეგიული კომუნიკაციები, ეკონომიკის ციფრულ მოდელზე გადასვლა (განსაკუთრებული ფოკუსი მცირე და საშუალო ზომის საწარმოებზე).
· თანამშრომლობის სფეროებისა და საქართველოს მხრიდან  მაღალი რანგის მრჩევლის მიმღები უწყების იდენტიფიცირების შემდეგ, მაღალი რანგის მრჩევლის/მრჩევლების შერჩევა განხორციელდება კონკურსის გზით და შერჩევის პროცესში საქართველოს მხრიდან ჩართული იქნება შესაბამისი/მიმღები უწყება. 
· შესარჩევ კონკურსში ევროკავშირის წევრი ქვეყნების უწყებებიდან მაღალი რანგის მოხელეები მონაწილეობას შეძლებენ მხოლოდ მათივე ეროვნული ადმინისტრაციების მხარდაჭერის  შემთხვევაში.
· კონკურსის შედეგად შერჩეულ კანდიდატებთან/ეროვნულ ადმინისტრაციებთან გაფორმდება შესაბამისი კონტრაქტი და მაღალი რანგის მრჩევლები დაახლოებით 1 წლის ვადით იქნებიან მოვლენილნი საქართველოში.
· საქართველოს მხრიდან უშუალო მიმღები უწყების იდენტიფიცირების გარდა, შერჩეულ უნდა იქნას ის სახელმწიფო უწყება (focal point), რომელიც  კოორდინაციას გაუწევს საქართველოში დასაქმებულ ყველა მაღალი რანგის მრჩეველს. მიზანშეწონილია, პრემიერ-მინისტრის მიერ რეგულარული (6 თვეში ერთხელ) შეხვედრების მოწვევა, ყველა მრჩევლისა და საქართველოში ევროკავშირის ელჩის მონაწილეობით, შერჩეულ სფეროებში არსებული მდგომარეობის განხილვის მიზნით. 
· ამასთან, გასათვალისწინებელია რომ მაღალი რანგის მრჩევლები ყოველთვიურ რეჟიმში მოახდენენ ანგარიშგებას ევროკავშირის სამსახურებისა და პარტნიორი ადმინისტრაციის წინაშე.

გასათვალისწინებელი ფაქტორები:
· მაღალი რანგის მრჩეველთა პროგრამის დაფინანსება ევროკავშირის მიერ საქართველოსთვის გამოყოფილი ფინანსური დახმარების ფარგლებში მოხდება, რაც შესაძლებელია სხვა, უფრო პრიორიტეტული მიმართულებებით ყოფილიყო გამოყენებული.
· მაღალი რანგის მრჩეველთა სავარაუდო  ანაზღაურება გაცილებით აღემატება სტანდარტული ევროპელი ექსპერტების ანაზღაურებას.
· პროგრამით სარგებლობის შემთხვევაში, მნიშვნელოვანი იქნება შერჩეული უწყებების პირველ პირების მხრიდან მაღალი რანგის მრჩევლებთან სამუშაოდ შესაბამისი დროის გამოყოფა.
· მაღალი რანგის მრჩევლების რეკომენდაციებს არ ექნება სავალდებულო ხასიათი, თუმცა მათი უგულვებელყოფა შესაძლოა ნეგატიურად იქნას აღქმული ევროპული მხარის მიერ. 


დასკვნა: პრაქტიკული და ევროკავშირის დახმარების ეფექტიანი გამოყენების თვალსაზრისით, შესაძლოა აღნიშნული პროგრამა ნაკლებად მომხიბვლელი იყოს, თუმცა ამავდროულად,  შესაძლებელია საკმაოდ სასარგებლო აღმოჩნდეს ევროკავშირის მხრიდან პოლიტიკური მხარდაჭერის მობილიზების კონტექსტში. 

დანართი I

მაღალი რანგის მრჩეველთა პროგრამის მსგავსი პრაქტიკა ასოცირებულ ქვეყნებში
· აღსანიშნავია, რომ ანალოგიური ან მსგავსი პროგრამა უკვე ფუნქციონირებს მოლდოვასა და უკრაინაში:
· მოლდოვაში ევროკავშირის მაღალი რანგის მრჩეველთა პროგრამის ფარგლებში, 2016-2018 წლებში  განხორციელდა მაღალი რანგის მრჩეველთა მივლინება, რაც მიზნად ისახავდა მოლდოვას რეფორმების დღის წესრიგის მხარდაჭერას, ასოცირების შეთანხმების (DCFTA-ს ჩათვლით) განხორციელებისთვის საჭირო შესაძლებლობების განვითარების, ასევე, სავიზო რეჟიმის ლიბერალიზაციის შემდგომი ეტაპის სათანადოდ წარმართვის კონტექსტში.
· პროგრამის ჯამური ბიუჯეტი შეადგენდა 13.5 მლნ. ევროს და აღნიშნული დაფინანსდა მოლდოვასთვის ევროკავშირის დახმარების 2014 წლის სამოქმედო პროგრამის ბიუჯეტიდან (მრჩეველთა დღიური ანაზღაურება შეადგენდა 500 ევროს (თვეში 22 სამუშაო დღე = 11 000 ევრო).
· მაღალი რანგის მრჩეველთა მივლინება ითვალისწინებდა მოლდოვას სხვადასხვა სახელმწიფო უწყებაში ოცდაათამდე მაღალი რანგის მრჩევლის მივლინებას, შემდეგ პრიორიტეტულ სფეროებში: ასოცირების შესახებ შეთანხმების განხორციელება, სოფლის მეურნეობა, ტრანსპორტი, საშინაო საქმეები (Internal Affairs), საბაჟო სფერო, რეგიონული განვითარება, განათლება, ჯანმრთელობის დაცვის სფეროს რეფორმა, საჯარო მმართველობის რეფორმა, დახმარების კოორდინაცია, საბანკო საქმე, ფულის გათეთრება და ტერორიზმის დაფინანსების წინააღმდეგ ბრძოლა, დასაქმება, საჯარო ფინანსების მართვა და მიკროფინანსები, ევროკავშირის დახმარებისა და რეფორმების ზეგავლენის თაობაზე კომუნიკაცია და ხილვადობა, პროკურატურა, ენერგეტიკა, სურსათის უსაფრთხოება, სამოქალაქო საზოგადოების ჩართულობა და ანგარიშვალდებულება, ეკონომიკა და ვაჭრობა ღრმა და ყოვლისმომცველი სავაჭრო სივრცის (DCFTA) კონტექსტში, კორუფციასთან ბრძოლა, გარემოს დაცვა.  
· 2019 წლიდან დაგეგმილია მაღალი რანგის მრჩეველთა ახალი მისიის განხორციელება მოლდოვაში, 2019-2021 წლების ვადით (პროგრამის ბიუჯეტია 12 მლნ. ევრო და აღნიშნული ფინანსდება მოლდოვასთვის ევროკავშირის დახმარების 2016 წლის სამოქმედო პროგრამის ბიუჯეტიდან).
· შედარებით განსხვავებული პრაქტიკა მოქმედებს უკრაინაში, კერძოდ: 
· 2014 წლის აპრილში ევროკომისიამ მიიღო გადაწყვეტილება უკრაინის მხარდამჭერი ჯგუფის (Support group for Ukraine – SGUA) [footnoteRef:2] შექმნის თაობაზე, რომლის, როგორც დროებითი მექანიზმის (taskforce), მანდატი ითვალისწინებდა ევროკომისიის მიერ უკრაინისათვის გაწეული დახმარების განხორციელების მაკოორდინირებელი რგოლის (focal point) ფუნქციის შესრულებასა და ხელმძღვანელობის (guidance) უზრუნველყოფას. ამასთან, SGUA-ს მიზანია უკრაინისთვის ექსპერტული დახმარების მობილიზება და უკრაინის მხარდაჭერა ყოვლისმომცველი რეფორმების პროგრამების შემუშავებასა და განხორციელებაში. [2:  ევროკომისიის პრეს-რელიზში აღნიშნულია, რომ მომავალში შესაძლებელი იქნებოდა ჯგუფის მუშაობის საქართველოსა და მოლდოვაზე გავრცელებაც, ევროკომისიის პრეზიდენტისა და საკადრო საკითხებში ევროკომისიის ვიცე-პრეზიდენტის გადაწყვეტილების საფუძველზე. http://europa.eu/rapid/press-release_IP-14-413_en.htm ] 

· ჯგუფის საქმიანობა ფინანსდება 2014 წლის მარტში (უკრაინის რევოლუციის შემდგომ) ევროკავშირის მიერ უკრაინისთვის გამოყოფილი 11 მილიარდი ევროს ოდენობის დახმარების პაკეტიდან.
· SGUA დაკომპლექტდა ევროკომისიის სხვადასხვა სამსახურის წარმომადგენლებით, წევრი ქვეყნების ეროვნული ადმინისტრაციების ექსპერტებითა და დაქირავებული პერსონალით (ჯგუფის წევრების რაოდენობა 25-ს აღემატება). 
· ჯგუფი განთავსებულია ბრიუსელში და მისი ხელმძღვანელი და წევრები რეგულარულად სტუმრობენ უკრაინას. 2015 წელს, ჯგუფის წევრების მიერ უკრაინაში განხორციელდა 300-მდე საკონსულტაციო მისია (advisory mission), რაც, მათ შორის, მოიცავდა ახლო წარსულში პენსიაზე გასულ ევროკომისიის 9 მაღალი დონის ოფიციალური პირის მონაწილეობას. მისიები რამდენიმე დღე ან კვირა გრძელდებოდა.
· სტრუქტურულად, ჯგუფი სამეზობლო პოლიტიკისა და გაფართოების მოლაპარაკებების საკითხებზე ევროკომისიის გენერალური დირექტორატის (DG NEAR) შემადგენლობაში შედის.  ჯგუფის ხელმძღვანელი, პიტერ ვაგნერი ანგარიშვალდებულია ევროკომისიის პრეზიდენტის და ევროკავშირის უმაღლესი წარმომადგენლის/ევროკომისიის ვიცე-პრეზიდენტის წინაშე. 
· გარდა აღნიშნული ჯგუფისა,  უკრაინაში  მოქმედებს რეფორმების მხარდაჭერის მექანიზმები (ე.წ. უკრაინის რეფორმების მხარდაჭერის ჩარჩო) შემდეგი სახით: რეფორმების მხარდაჭერის გუნდები - დაკომპლექტდა უკრაინის საჯარო სექტორს მიღმა მოძიებული პროფესიონალთა ჯგუფებისგან, რომლებიც დროებით არიან დასაქმებული შერჩეულ დარგობრივ სამინისტროებში პრიორიტეტულ სფეროებში რეფორმების განხორციელების ხელშეწყობის მიზნით; რეფორმების განხორციელების ოფისი (Reforms Delivery Office), რომელიც  ექვემდებარება უკრაინის პრემიერ-მინისტრს და წარმოადგენს მინისტრთა კაბინეტის საკონსულტაციო ორგანოს (Advisory body);უკრაინის რეფორმების მხარდაჭერის მაღალი დონის სტრატეგიული საკონსულტაციო ჯგუფი (High-level Strategic Advisory Group), რომლის წევრები საკუთარი წარმატებული გამოცდილების საფუძველზე სტრატეგიულ რჩევებს აწვდიან უკრაინის პრეზიდენტსა და პრემიერ-მინისტრს (ჯგუფი შეიქმნა მათივე მოთხოვნის საფუძველზე 2016 წლის აპრილში) რეფორმების ეფექტიანი განხორციელების თვალსაზრისით. ჯგუფს, რომელიც შედგება 10 უცხოელი და უკრაინელი ექსპერტისგან, ხელმძღვანელობს სლოვაკეთის ყოფილი ფინანსთა მინისტრი ივან მიკლოში  (ჯგუფს 2017 წლის აპრილამდე ასევე უძღვებოდა პოლონეთის ყოფილი ვიცე-პრემიერი ლეჟეკ ბალჩეროვიში). 
· უკრაინის რეფორმების მხარდაჭერის ჩარჩო უკრაინის სტაბილიზაციისა და მდგრადი ზრდის მრავალდონორიანი ანგარიშით (Ukraine Stabilisation and Sustainable Growth Multi-Donor Account) ფინანსდება, რომელიც ევროპის რეკონსტრუქციისა და განვითარების ბანკის მიერ 2014 წელს შეიქმნა უკრაინის სარეფორმო ძალისხმევის, ბიზნეს-გარემოს გაუმჯობესებისა და მდგრადი ზრდის მხარდასაჭერად. ფონდის კონტრიბუტორები არიან დანია, ფინეთი, საფრანგეთი, გერმანია, იტალია, იაპონია, ნიდერლანდები, პოლონეთი, შვედეთი, შვეიცარია, გაერთიანებული სამეფო და აშშ. საგულისხმოა, რომ უკრაინისთვის ევროკავშირის დახმარების 2016 წლის სამოქმედო პროგრამიდან EBRD-ის გამოეყო 8 მილიონი ევრო აღნიშნული ფონდისათვის. 

